
17-та Конференција на претседатели на парламенти

на Јадранско-јонската иницијатива 

Љубљана, 15 април 2021 година
ЗАЕДНИЧКА ИЗЈАВА
17-тата Конференција на претседатели на парламенти на Јадранско-јонската иницијатива се одржа на 15 април 2021 година, во рамките на словенечкото претседателство со Јадранско-јонската иницијатива (ЈЈИ)  и на Стратегијата на ЕУ за Јадранско-јонскиот регион (ЕУСАИР). Со оглед на значајноста на парламентарната поддршка за ЈЈИ/ЕУСАИР, што е особено важно во една вонредна ситуација, како и ориентациите отсликани во парламентарните дебати, во услови на пандемија со Ковид-19, конференцијата се одржа како виртуелен настан.
Со Конференцијата претседаваше претседателот на Државниот збор на Република Словенија, Игор Зорчич, а присуствуваа делегациите на Албанија, Босна и Херцеговина, Хрватска, Грција, Италија, Северна Македонија, Црна Гора, Србија и Словенија.
Потврдувајќи ги принципите што произлегуваат од Декларацијата од Анкона, како основачки политички документ на Јадранско-јонската иницијатива, и земајќи ги предвид заклучоците и ориентациите од досегашните конференции на претседатели на парламенти на Јадранско-јонската иницијатива, учесниците:
- ја нагласуваат меѓусебната зависност и меѓусебната поврзаност на земјите од Јадранскиот и Јонскиот регион кои делат заеднички вредности, силни историски и културни врски и географска област; 

- ја истакнуваат цврстата политичка поддршка на парламентите за Стратегијата на ЕУ за Јадранскиот и Јонскиот регион, која обезбедува рамка за сеопфатно, заедничко и инклузивно дејствување во справувањето со заедничките предизвици и постигнувањето на клучните приоритети на ЕУ во регионот; 

- ја потенцираат важноста на регионалната соработка и заложбата за поддршка на понатамошните процеси на европската интеграција на земјите од Јадранската и Јонската иницијатива, што придонесува за зајакнување на мирот, безбедноста и стабилноста и за создавање подобри услови за сеопфатен и порамномерен напредок и развој на регионот;

- ја истакнуваат важноста на продолжување на процесот на проширување на ЕУ водено од објективни критериуми и ја поздравуваат формалната одлука на Европската унија од 25 март 2020 година, за почеток на пристапни преговори со Северна Македонија и Албанија, истовремено очекувајќи дека и рамките за преговори за двете земји, членки на ЈЈИ, ќе бидат усвоени без понатамошно одложување, што ќе овозможи свикување на меѓувладини конференции и реално започнување на преговорите;  
- препознаваат дека, во исклучителните услови на пандемијата со Ковид-19, меѓусебната помош и солидарност се од најголема важност, при што забрзаниот процес на дигитална и зелена трансформација може да придонесе за поповолен излез од сегашната здравствена, социјална и економска криза;  

- разбираат дека сегашниот период е особено тежок за младите луѓе кои се сериозно погодени од различните мерки, како што се забраната за движење и учењето на далечина, и кои исто така, се меѓу најранливите групи на пазарот на трудот; 
- ја препознаваат важноста на дигиталните технологии во трансформацијата на економијата и општеството и во создавањето работни места, унапредувањето на образованието и новите вештини, зајакнувањето на конкурентноста и иновациите, промовирањето на општото добро и поттикнувањето на подобра вклученост на граѓаните.
Учесниците на конференцијата:
- изразија задоволство од успешниот развој на соработката помеѓу парламентарните и владините димензии на ЈЈИ и Форумите на граѓанското општество (стопански комори, градови и универзитети) и желба за понатамошно зајакнување на вмрежувањето меѓу различните актери во регионот; 
- ја истакнаа улогата на ЈЈИ/ЕУСАИР во одржливо и зелено закрепнување по пандемијата Ковид-19 и очекувањето дека приоритетите на ЕУСАИР ќе бидат успешно вградени во новите програми на Европската кохезивна политика 2021-2027 и во програмските документи на ИПА;  

- истакнаа дека договорените приоритети на макро-регионалните стратегии значително се совпаѓаат со оние на Економскиот и инвестициски план на ЕУ на Западен Балкан, што ја забрзува интеграцијата на регионот во Европската унија и го промовира целокупниот економски напредок, создавањето на работни места и дигиталната трансформација на регионот; 

- ја искажаа својата решеност да ја подигнат свеста за важноста на одржлива, безбедна дигитална трансформација насочена кон човекот, што ќе го поддржи преминот кон зелена економија во согласност со Европскиот зелен договор и Зелената агенда за Западен Балкан; 
- ја препознаа суштинската улога што ја играат дигиталните технологии, како што се широкопојасните мрежи со многу висок капацитет, блокчејн, вештачката интелигенција и компјутерите со високи перформанси, при примената на мерките поврзани со Ковид-19, особено во областите на далечинско работење, учење на далечина и истражување;
- забележаа дека дигиталното знаење и вештини се од огромно значење за работните места во иднина и дека, паралелно со систематското доживотно учење и развојот на дигиталните компетенции, потребно е да се промовираат когнитивните, социјалните и емоционалните вештини на секоја индивидуа;
- ја истакнаа важноста на постојаната адаптација на образовните институции кон променливите барања на економијата, што придонесува за поголеми можности за вработување на младите и го забавува одливот на мозоци и миграцијата на работната сила од регионот; 

- подвлекоа дека ЈЈИ дава можност за поврзување на младите и платформа за трансфер на знаења и промоција на иновации и претприемачки идеи; 

- забележаа дека процесите на дигитализација не треба да доведат до продлабочување на социјалните диспаритети, до зголемување на несигурните форми на работа и зголемен обем на работа, но мора да бидат така насочени што ќе доведат до општество насочено кон човекот и ќе промовираат демократски процеси и активно граѓанство;
- изразија задоволство што неколку земји во регионот ја препознаваат додадената вредност од учеството во ЈЈИ/ЕУСАИР, што се рефлектира и во неодамнешното пристапување на нови земји-членки; 
- му се заблагодарија на Државниот збор на Република Словенија за организирањето на виртуелната конференција и ѝ посакаа голем успех на Република Албанија на претстојното претседателство со ЈЈИ/ЕУСАИР, меѓу 1 јуни 2021 и 31 мај 2022 година.

